
        
            
                
            
        

    
	ЗАЙЛШГҮЙ ШИЙТГЭЛ – 16

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ВЛАДИМИР БЕЛЯЕВ

	 

	ГВАРДИЙН ГУДАМЖНАА БОЛСОН ГЭМТ ХЭРЭГ

	 

	1949 оны аравдугаар сарын 8-ны өдрийн 4 цагт Львов хотын үзэсгэлэнт сайхан модтой Академийн гудамжинд «Щорс» кино театрын дэргэд хоёр хүн уулзав. 

	Тэдний нэг нь туранхайвтар, долгио ихтэй хар үсээ хойш нь самнасан, нимгэн омголтсон уруултай, гадуур саарал цамцныхаа энгэрийн халааснаасаа шар цэцэг цухуйлгасан, нөгөөдөх нь цайвар шар үстэй, гонзгойвтор, туранхай царайтай. «Новое время» сэтгүүлийн сүүлчийн дугаарыг гартаа барьсан байв. 

	Тэр хүн шар цэцгээс хараагаа огт салгалгүй, гартаа барьж яваа «Новое время» сэтгүүлээ савчин байж:

	— Хэдэн цаг болж байгаа бол оо? гэж ялдамхан асуухад нөгөөдөх нь чухам л ингэж асуухыг л хүлээж байсан юм шиг бугуйнхаа цагаа шалавхан харж,

	— Дөрвөн цагт арван таван минут дутуу байна гэж хариулав. 

	Тэр хоёр бие биеэ, бүрэн итгэж, сайн танихын тулд хэд хэдэн нууц үг дахин солилцоод хар үст нь Стрейский цэцэрлэгийг зүглэн явахад шар үст нь араас нь дагав. 

	Модны навчис шарлан улайж, өнгийн туйлын сайхан хослол болж байсан Львов нутгийн алтан намар цагт цэцэрлэгт хүрээлэн дунд нам гүм, тайван байдаг. 

	Ийм сайхан байхад Стрейский цэцэрлэгт амран зугаалж байгаа хүмүүсийн хэн нь ч тэднээс төдийлөн холгүй нэгэн бөглүү модот гудамжинд, ариун хөдөлмөрөө, биеэ, эрх чөлөө, хүмүүсийн хувь заяа, аз жаргалын төлөө бүрнээ зориулсан нэгэн сайн хүний амь насыг бусниулах тухай нарийвчлан ярилцаж байгааг таамаглан мэдэж хэрхэн чадах сан билээ. 

	Амь насаа алдах гэж байгаа энэ хүн дайны дараах анхны жил, хэдэн танхай этгээдүүд цэцэрлэгт байсан хоёр том модыг унагаж байсныг харчхаад уг тохиолдлын тухай хотын зөвлөл, нийт хүмүүст танилцуулан мэдэгдэхдээ:

	— Энэ бол зөвхөн эвэрлэг болон агч мод сүйтгэсэн хэрэг огтхон биш, харин хүмүүсийн амьдралын тухай асуудалтай холбогдсон гэмт хэрэг юм гэж бичиж байжээ. 

	Тэрээр энэ танхай балмад явдлыг нутгийн хүмүүсийн амьдралын гоо сайханд шууд халдсан хэрэг гэж үзжээ. 

	Славко эргэн тойрныгоо сүрхий ажиглан харснаа,

	— Нэг хүнийг цааш нь харуулах хэрэгтэй байна. Үүнийг «Провиднык» (удирдагч) тушаасан юм шүү. Ромко, чи түүнийг алах болно. Би бараг согттол нь шахуу яриа дэлгэж өгнө шүү гэв. 

	— Тийм ээ, би үүнийг мэдэж байгаа. Буй-Турч энэ тухай ярьж байсан. Харин чи түүнтэй яриагаа л олигтойхон дэлгэж өгөөрэй. Би эвтэйхэн үеийг нь тааруулж байгаад дуу чимээ гаргахгүйхэн шиг түүнийг үүгээр цохичихно гээд Ромко гадуур цамцныхаа энгэрийг тайлж бүсэндээ хавчуулсан жижиг сүхээ үзүүлэв. 

	— Май чи үүнийг авч бай. Хэрэг болж магадгүй! хэмээн тэрээр гар буу, «лимон1» гэж нэрлэгддэг иржгэр гадартай гранатыг хар үстдээ өгөв. Үлдсэн нэг буу, гранатаа удирдлагынхаа тушаасны дагуу өөртөө үлдээжээ. 

	Дараа нь тэр хоёр довцог өөд гарсан эгц замаар хүүхдийн төмөр замын сүлжээ шугамыг хөндлөн огтолж Стрейскийн засмал зам дээр эргэн Гвардийн гудамж руу уруудав. Тэр гудамжаар Славко нутгийн хүн шиг мэдэмхийрэн явж байсныг харахад тэрээр нэг биш удаа үүгээр ирж байжээ гэж дүгнэхэд болохоор байлаа. Өндөр чулуун байшинтай хашаа руу ормогц, Славко байшингийн гадна талын хаалгыг сурамгай онгойлгов. Тэрээр эндхийн байдлыг бас л сайн мэддэг бололтой. 

	Тэд дөрөвдүгээр давхарт түргэн гарлаа. Славко «10» гэсэн тодхон дугаартай хаалганы дэргэд очин түр зогсоод доторх чимээг чагналаа. Тасалгаанд утас дуугарч эмэгтэй хүний дуу сонсогдлоо. 

	Нөгөөх чинь гэртээ алга шиг байна. Хүлээхээс дээ гэж Славко хэлэв. 

	Тэд бараг хагас цаг шахам хажуугийн жижиг гудамжаар холхижээ. Дараа нь тэд дахин дөрөвдүгээр давхарт гарч ирэв. 

	Славко байшингийн хонхыг зоримог байдалтайгаар дарахад намхан биетэй малигар нүүртэй эмэгтэй үүд онгойлгож өгөв. 

	— Зохиолч гэртээ байгаа юу? хэмээн Славко намуухан асуусанд

	— Ирээгүй байна. Удахгүй ирнэ. Орцгоо л доо гэж хэрэгцээтэй болсон үедээ зохиолчийнд ирдэг байнгын хүмүүст дассан гэрийн ажилчин эмэгтэй тэднийг найрсгаар урьж орууллаа. 

	Удалгүй дахин хонх дуугарч зохиолчийн гэргий, залуувтархан бөгөөд цайвар шар үстэй эмэгтэй Мария Александровна орж ирлээ. 

	Тэрээр, эелдэгхэн мэндэлсний дараагаар ирсэн хүмүүсийг хоолны өрөө рүүгээ урьж оруулав. 

	Ингэж байтал гадна талын үүд хонхны дуугүйгээр онгойж чийрэг биетэй, намхавтар нуруутай, даахирсан өтгөн шар үстэй хүн орж ирэв. Тэрээр карпат үүлдрийн хар саарал овчарк нохой хөтөлжээ. 

	Тэрээр оройн мэнд хүргэн тэдэнтэй мэндлээд зөвлөгөө авахаар хэдэн удаа ирж байсан Славкогийн зүг хандан

	— Зүгээр явна уу? Надтай уулзах хэрэг гар аа юу? гэж асуув. 

	Славко хариу мэнд хүргэж, хамт яваа хүнээ яаралтай танилцууллаа. 

	— Энэ миний нөхөр, мөн л оюутан гээд дараа нь зохиолчийн асуултад хариу болгон, — Манай сургуулийн захирал намайг тантай уулзаж гомдол мэдүүллээ гэж одоо намайг гоочлоод байх боллоо. 

	— Гоочлоод байна гэнэ ээ? Тэр чинь юу гэсэн үг вэ? гэж гэрийн эзэн гайхсан байдалтайгаар асуув. 

	— Яах вэ дээ? Элдэв өө сэв эрж, ул шагайгаад болохгүй байна. Харин тэгж байгаад сургуулиас минь хөөгөөд гаргачих вий дээ гэж би их айх юм. 

	— Энэ чинь тэгээд үнэн хэрэг болж байна уу? гэж зохиолч нэлээд эргэлзсэн байдалтай асуугаад, — Би танд нэг удаа боловч туслахыг оролдсон. Гэтэл та нэг факультетаас нөгөө рүү шилжих асуудлыг хэтэрхий хүндрүүлээд байх шиг байна. Одоо би танд, энэ асуудлаа мужийн гүйцэтгэх захиргаа, түүний дарга нөхөр Стефаникт тавих хэрэгтэй гэж зөвлөмөөр байна... 

	Уяанаасаа алдуурсан овчарк нохой Ромкогийн дэргэд ойртон очиж гар буу байсан халаасыг нь үнэртэхэд Ромко тун их сандран нуруугаараа сандал налж гэдрэг суугаад

	— Энэ нохой чинь зуудаг юм биш биз? гэж зохиолчийн эхнэрээс асуухад

	— Зүгээр, зүгээр хазахгүй. Жим, их сайн нохой байгаа юм. Харин буу зэвсэгтэй хүнд л тун дургүй дээ гэж Мария Александровна түүнийг тайвшруулав. 

	— Гэхдээ, авгай минь би танаас гуйя. Та энэ нохойгоо надаас холдуулаад өгөөч гэж Ромко хүсэв. 

	Гэрийн эзэгтэй нохойгоо тайвшруулж байх зуур

	— Зохиолч гуай, та манай захирлын тухай «Перець» сэтгүүлдээ л биччих. Тэгэх л юм бол тэрээр биднийг зэмлэхээ огт больчихно шүү дээ гэж Славко хүсэв. 

	— «Перець» сэтгүүлд би юу ч бичихгүй. Энэ бол сэтгүүлд бичээд ч байх зүйл биш. Жижиг асуудал. 

	— Хэрэв та «Перець» сэтгүүлдээ бичих юм бол тэрээр оюутан бидэнд арай л учиртай ханддаг болох байх даа хэмээн дахин шалах зуураа Славко үл ажиглагдах байдлаар нөгөө рүүгээ харж, нүдээ ирмэв. 

	Гэвч нөгөө нь бодож санаж ирсэн ажлаа өнөөдөр хийж яагаад ч чадахгүй нь гэдгээ ойлгуулахаар толгойгоо үл ялим хөдөлгөхдөө түүнийг анхааралтайгаар ажин харж байсан нохой руу үнэхээр зэвүүрхсэн байдалтай харж байлаа. 

	— Уучлаарай. «Перець» сэтгүүлд би юм бичихгүй. Мария, энэ залуучуудад цай өгөөч. Би өрөөндөө оръё доо. 

	Мария Александровна нөхрийнхөө гийчдийг дуртайяа зочлохоор болов. Тэрээр өөрөө дөнгөж саяхан Москвагийн нэгэн дээд сургуулийн оюутан байсан учир оюутны цалин авч байгаа хүмүүст цай ууж, боов идэх гэдэг нь юутай таатай болохыг сайн мэдэх билээ. 

	 

	Тэд трамвайн буудал руу очихоор Гвардийн гудамж уруудан явж байхдаа Славко маш хорссон байдлаар

	— Яагаад айгаад байгаа юм бэ? Чи ер нь хүн алж үзээгүй юм уу, хаашаа юм? гэж асуухад

	— Үзэх нь үзэж л байсан. Гэхдээ энд чинь яаж чимээ гаргахгүйгээр алах юм бэ? Хэчнээн олон амьтан байсныг хараа биз дээ. Ядахад тэр нэг нохойг нь яана, надаас ерөөсөө нүдээ салгасангүй. За яах вэ, дараа болгоно доо гэж шар толгойт шивгэнэв. 

	 

	* * *

	 

	Ийнхүү нэгэн удаа нэрт зохиолч, коммунист үхлийн аюулаас мултарчээ. 

	Одоо бид Ярослав Галаны амь насыг бүрэлгэн сүйтгэсэн алуурчдын жинхэнэ овог нэрийг мэдэх болно. «Славко» гэдэг тэр нууц нэрийг ламын хүү, Львовын шашны семинарт суралцан хүмүүжсэн Илларий Лукашевич хэрэглэж байсан ажээ. 

	Бүр 1944 онд арван тавхан настай лам гаралтай Илларий Лукашевич түүнийг үндсэрхэг үзэл бүхий ном зохиолоор хангаж, Баруун Украиныг дөнгөн чөлөөлөөд байсан Зөвлөлтийн арми, Зөвлөлт засгийн эсрэг ятган турхирч байсан баян нударганы хүү Иван Гринчишинтэй танилцсан гэдэг нь байцаалтаар илэрсэн юм. 

	Ламын хүү энэ этгээд түүнийг хэзээ ч илчлэхгүйгээс гадна түүний үзэл санааг бүрэн хуваалцаж чадна гэдэгт Гринчишин сүрхий итгэсэн байна. 

	Илларий зөвлөлт засгийг үнэн голоосоо үзэн ядаж байсан ламын гэрт өсөн бойжсон юм шүү. 

	Илларий Лукашевич 1946 онд, ламын арван долоон настай хүү Гринчишингийн шууд нөлөөний дор украины үндсэрхэх үзэлтнүүдийн байгууллагад элсэн орохоор саналаа өгчээ. 

	«Орест» гэдэг нууц нэртэй Гринчишин түүнийг Украины үндсэрхэх үзэлтнүүдийн байгууллагын удирдагч «Буй-Тур» гэдэг нууц нэртэй ламын хүү Роман Щепанскийтэй, «Лебедь» гэгч болзоот нэр бүхий, туршлагатай алуурчинтай уулзуулж байжээ. Илларий үндсэрхэх үзэлтнүүдийн нууц ажиллагаанд идэвхтэй оролцох боллоо. 

	Тэрээр 1947 оны намар үндсэрхэх үзэлтнүүдийн нууц байгууллагын удирдагчдын зөвлөснөөр нууц ажиллагаа явуулж байсан мөртөө, Зөвлөлт Засгийн хөрөнгөөр боловсрол олж авахаар Львовын хөдөө аж ахуйн дээд сургуульд суралцахаар иржээ. 

	Илларий, оюутан байхдаа Щепанскийн даалгавраар хөдөө аж ахуйн сургуулийн багш, профессорын бүрэлдэхүүн, суралцагсдын тухай мэдээ материал цуглуулж байжээ

	Тэрээр энэ даалгаврыг маш алсын зорилготойгоор биелүүлж байв. Үндсэрхэх үзэлтнүүдийн гадаадын төвүүд Украины баруун муж нутгууд дахь тагнуулын газрууддаа залуу хүн нэг бүрийн эсрэг тэмцэж залуучууд болон тэдний хүмүүжүүлэгчдийг айлган сүрдүүлэхэд чиглэгдсэн үйл ажиллагааг эрчимтэй явуулахыг тэднээс шаардсаар байсан. 

	— Би Украины үндсэрхэх үзэлтнүүдийн нууц байгууллагад нийтдээ дээд сургуулийн 50—60 профессор, багш, оюутны тухай мэдээ материалыг өгсөн юм гэж Лукашевич шүүхийн өмнө хүлээж байжээ. 

	Щепанский болон Зөвлөлтийн эсрэг нууц байгууллагын бусад удирдагчид ламын хүүг тун сүрхий магтаж, улмаар Зөвлөлтийн эсрэг ухуулах хуудас Львовт тараах шинэ даалгавар түүнд өгчээ. 

	Гэвч ухуулга хуудас хотын оршин суугчдад нөлөөлж чадсангүй. Тэд ухуулах хуудсыг цагдан сэргийлэх газар буюу нийгмийг аюулаас хамгаалах байгууллагуудад аваачиж өгдөг байв. 

	Тэгэхэд нь Илларий Лукашевич, Буй-Турын зөвлөмжөөр арга тактикаа өөрчилж хөдөө аж ахуйн дээд сургуулийн хамгийн идэвхтэй оюутан, багш, намын ажилтнуудын хаягийг түүвэрлэн аваад тэдэнд, олон нийтийн чанартай ажлаа нэн даруй зогсоож, комсомолын байгууллагад гишүүнээр элсэн орохгүй байх, Львов хотыг Украины үйлдвэр соёлын томоохон төв болгон хувиргахад чиглэгдсэн намын байгууллагын арга хэмжээг дэмжихгүй байхыг тулган шаардаж, айлган сүрдүүлсэн захиа явуулдаг болжээ. Үүнийг эсэргүүцэх юм бол та нарт үхлээс өөр зам олдохгүй гэж тэднийг сүрдүүлдэг болжээ. Ийнхүү Украины үндсэрхэх үзэлтнүүдийн нууц байгууллагынхан шинэ амьдралд тэмүүлэгч бүхнийг үхлээр айлган сүрдүүлж байсан юм. Тийм захидлыг хөдөө аж ахуйн дээд сургуулийн намын байгууллагын дарга Пугачёв, идэвхтэн оюутан Калитовский, Белгай нарын зэрэг бусад хүмүүс авдаг боллоо. 

	Илларийн хоёр ах анагаах ухааны дээд сургуульд суралцаж байсан Александр, хөдөө аж ахуй дээд сургуулиас сурлагаар тэнцэлгүй хөөгдсөн Мирон нар бас дээрэмчдийн нууц ажиллагаатай шууд холбоотой байжээ. 1949 оны хоёрдугаар сард Орест (Иван Гринчишин) болон Довбуш нар Львовоос дүүгээ дуудаж тэдэнтэй уулзуулах даалгаврыг Миронд өгч байсан. Энд Илларийн хамт дээрэмчидтэй уулзахаар Мирон ч бас ирсэн байлаа. 

	Зохиолч Ярослав Галанийн тухай тодорхой мэдээ материал цуглуулах ажлыг дээрэмчдийн удирдагчид Илларийд даалгаж байхыг тэрээр энд мэджээ. 

	Ярослав Галан бол сайхан сэтгэлтэй, маш уриалгахан, хүмүүст туслах дуртай хүн бөгөөд хотын зөвлөлийн депутатын нь хувьд түүнтэй олон хүн үргэлж харилцаатай байдгийг Илларий тагнан мэдсэн учир чухамхүү энэ үеэс эхлэн хар мэхтнүүдийн шавь, ламын хүүгийн сэтгэл санаанд зохиолчийн гэрт яаж нэвтрэн орох вэ гэдэг бодол төрсөн ажээ. Яах гэж орох вэ? гэдэг асуудал нь зөвхөн Илларийд төдийгүй, «Галаныг устгах аллагын ажил явуулга бэлтгэгдэж байсан гэдэг нь надад маш ойлгомжтой байсан юм» гэж шүүхэд мэдүүлж байсан түүний ах Миронд ч тодорхой байсан. 

	Илларий Мироны хамт Гвардийн гудамжинд ирдэг байв. Тэд зохиолчийн байшингийн өмнө талаар зугаалж байгаа хүмүүс болж нааш цааш холхин явах зуураа байшингийн тагт, бүх орцыг сайн ажиглан харжээ. Энэ «зугаалгын» үр дүнд Илларий байшингийн зургийг боловсруулжээ. 

	1949 оны наймдугаар сарын эхэн хагаст Илларий, Ярослав Галанынд ирсэн боловч түүнтэй дайралдсангүй. Зохиолч Карпатийн чанад руу явчихсан байлаа. Гэрт нь зөвхөн Мария Александровна, гэрийн ажилчин эмэгтэй Евстафия Довчук нар байсан учир Лукашевич тэдэнтэй ярилцаж байгаад буцжээ. 

	Наймдугаар сарын эцсээр Илларий Лукашевич нэлээд гунигтай боловч маш эелдэг, найрсаг дүр гарган Гвардийн гудамжинд дахин иржээ. Тэгэхэд Ярослав Галан гэргийнхээ хамт гэртээ байв. Тэнд Москвагаас тэднийд зочлохоор ирсэн Галаны гэргийн дүү, ээж болон гэрийн ажилчин эмэгтэй Довчук нар бас байлцав. 

	Лукашевич, Ярослав Галантай уулзахдаа сэтгэл санааг нь зовоож байгаа нэгэн асуудлынхаа тухай түүнд ингэж худал ярьжээ. 

	— Миний суралцаж байгаа ой аж ахуйн факультетыг хааж түүний оронд ус зохицуулалтын ойн факультет байгуулахаар бэлтгэж байгаа юм байна. Оюутан бид бүхэн ялангуяа би үүнд маш их харамсаж байна. Бид ойн ус зохицуулалтын мэргэжилтнүүд болох гээгүй шүү дээ. Иймд манай бүх эрэгтэйчүүд Пушкины гудамж дахь Хөдөө аж ахуйн дээд сургуулийн хөдөө аж ахуйн факультетад шилжин очих хүсэлтэй байгаа юм. Тэнд биднийг ямар ч яриагүй авна. Гэвч манай хөдөө аж ахуйн дээд сургуулийн захирал Третьяков биднийг тийш нь явуулахыг огт хүсэхгүй байна. Гөжчихөөд огт хөдөлдөггүй. Зохиолч минь та бидэнд туслаач. Та бас оюутан байж үзсэн байх, сонирхол гэж юу байдгийг та сайн мэднэ шүү дээ! Третьяков таны үгэнд орох байх гэж бодож байна!

	Гэвч энэ бүх үйл явдал бол үнэн зүйл огт биш, харин зөвхөн Лукашевичийг зохиолчийн гэрт оруулан түүнтэй танилцуулах, улмаар хүний амь насыг бүрэлгэн сүйтгэх ажлаа хялбархан хэрэгжүүлэх гэсэн дээрэмчдийн нууц байгууллагын заль мэх байсан юм гэдгийг Галан зохиолч, түүний ойр дотно хүмүүсийн хэн нь ч гадарлаагүй өнгөрчээ. 

	— Боломжтой бүхнийг хийж өгье гэж Галан оюутанд амлажээ.

	Тэд маргааш нь Львов хотын мужийн намын хорооны байшингийн дэргэд уулзсан байна. Галан байнгын нэвтрэх үнэмлэхтэй байсан учир оюутанд нэвтрэн орох үнэмлэх бичүүлэх гэж цаг алдахгүйн тулд түүнийг гадаа хүлээж байхыг хүсжээ. 

	Төдий л удалгүй Галан мужийн намын хорооны байшингаас гарч ирээд түүнийг тосон хүлээж байсан Лукашевич руу хандан инээмсэглэж,

	— Бүх зүйл аятайхан шийдэгдлээ. Таныг хэн нэг хүн дэмий айлгасан бололтой. Та нар цөмөөрөө ойн аж ахуйн хуучин факультетдаа суралцах болно. Өөрчлөлт хийх төлөвлөгөө байх нь байжээ. Гэхдээ түүнийг зөвшөөрөөгүй, бүх зүйлийг хуучин хэвээр нь байлгахаар шийдвэрлэсэн байна... гэхэд

	— Бурхан минь, би танд их баярлалаа гэж худлаа баярласан дүр үзүүлээд, одоо би нөхөд дээрээ яаралтай очиж тэднийгээ баярлуулъя гээд Галаны гарыг барив. 

	Энэ ярианы дараахан учир байдал нь одоо болтол илчлэгдээгүй нэгэн үйл явдал болсон юм. 

	Нэгэн орой Ярослав Галан нохойгоо дагуулан тэр үеэр газрыг нь ухаж байсан Стрейнский цэцэрлэгийн бяцхан өндөрлөгөөр зугаалж явжээ. Түүнийг ухсан нүхний дэргэд ойртон иртэл гэнэт бууны дуу тасхийж зохиолчийн толгой дээгүүр хэд хэдэн сум шунгинан өнгөрсөн байна. Нохой нь газарт наалдах шахуу хэвтэн гасалж дараа нь Галаныг чирэх шахуу гэртээ иржээ. Ярослав Галан энэ болсон явдлыг ойр дотно хүмүүсээсээ нууж, гэргийгээ зовоочхож магадгүй гэж айгаад Нийгмийг аюулаас хамгаалах байгууллагад ч мэдэгдэлгүйгээр өнгөрөөсөн байна. 

	Галаныг алах төлөвлөгөө аравдугаар сарын 8-нд ийнхүү бүтэлгүй болсон явдалд уур нь хүрч бухимдсан Щепанский 1949 оны аравдугаар сарын 19-нд (Илларий Лукашевич ингэж шүүхэд мэдүүлсэн юм) ламын хүүг дууджээ. Тэрээр Илларийг туранхайвтар, цонхигор царайтай нэгэн хүнтэй танилцуулсан нь «Стефко» гэгч нууц нэртэй бас нэг дээрэмчин байсан ажээ. 

	— Мөн ч итгэлтэй эр дээ гэж Щепанский шинэ хүнээ Лукашевичид танилцуулав. 

	Үндсэрхэх үзэлтнүүд тун их сандран тэвдэж байсны учир бол Баруун Украиныг ЗСБН Украин улстай нэгтгэсний арван жилийн ой ойртож байсантай холбоотой байсан юм. Тэд Мюнхен болон Ватиканы даалгавраар өөрсдийнхөө байгууллагын оршин тогтнож байгааг мэдэгдэхийн тулд олон нийтийн томоохон зүтгэлтэн, тэгэхдээ, зөвлөлт засагт үнэнчээрээ нэрд гарсан тийм хүнийг яаралтай алах ёстой байжээ. 

	Ийм ч учраас Щепанский, аравдугаар сарын хорин дөрвөн гэхэд Галаныг заавал алсан байх ёстой гэдэг хатуу тушаалыг Лукашевичид өгсөн юм. 

	Лукашевич, Стефко нар тэр өдөр Стефкогийн (Михайла Стахура) эгч Ксения Сушкогийн хууль бусаар сууж байсан Майн нэгний гудамжны 22-р байшинд уулзахаар тохиролцжээ. 

	Лукашевич, Стахур нарыг болзсон цагтаа нууц байранд хүрч ирэхэд нь Сушко тэдэнд цүнхтэй юм дамжуулан өгсөн. Түүн дотор лимон гэж нэрлэгддэг иржгэр хоёр гранат, хоёр гар буу, нэг жижиг сүх байжээ. 

	Стефко нэг гранат бууг Лукашевичид өгч, үлдсэнийг нь өөрөө аваад, жижиг сүхээ суран бүсэндээ хавчуулан гадуур цамцныхаа хормойг дүүгээсээ авсан цуваараа далдалжээ. 

	Тэр өдрийн өглөө, гэргийгээ В. И. Лениний нэрэмжит музейн салбар луу (Мария Аледсандровна тэнд зурагчнаар ажилладаг юм) явсны дараа, Ярослав Галан ажлынхаа өрөөний хажуу талд байдаг тасалгаанд орж жижиг ширээний цаана суув. 

	Галан яг энд өргөн том цонх руу харан сууж ажиллах дуртай байжээ. 

	Галан Баруун Украинд зөвлөлт засаг тунхаглагдсаны арван жилд зориулан «Известия» сонины захиалгаар өгүүлэл бичиж эхлэв. 

	Ажил нь тун урагштай байв. Тэрээр өөрийнхөө хамгийн сүүлчийн шилдэг найрууллынхаа эцсийн мөрүүдийг тун түргэн ноороглон ийнхүү бичжээ. 

	 

	«Баруун Украины мужууд дахь тулалдаан яаж дуусах нь тодорхой болсон боловч тулалдаан үргэлжилсээр байна. Энэ удаагийн тулалдаан бол ургацын төлөө, үйлдвэрийн төлөвлөгөөг хугацаанаас нь өмнө биелүүлэхийн төлөө, соёл, шинжлэх ухааны цаашдын өрнөлтийн төлөө тэмцэл юм. Бэрхшээл байна. Зарим үед зүсэн бүрийн үл бүтэх этгээдүүд саад учруулах зэрэг багагүй бэрхшээлүүд ч тохиолдсоор л байна. Гэвч, амьдрал, зөвлөлтийн хүмүүсийн гайхамшигт сайхан амьдралд ялалт байгуулан урагш давшиж, шинэ дуу, шинэ домгийг төрүүлсээр байгаа бөгөөд түүнд арслан бар ч гэсэн дайсны алдар гавьяа ч гэсэн ганцхан зүйлийг, тухайлбал чөлөөлөгдсөн хүний аугаа их хүч чадлыг бэлгэдэн харуулах болно...» 

	 

	гэжээ. 

	Яг энэ үед үүдний өрөөний хонх дуугарав. Гэрийн ажилчин эмэгтэй Евстафия Довчук үүдэнд ойртон очиж:

	— Хэн бэ? гэж асуухад

	— Бид зохиолчтой уулзах гэсэн юм аа. Зохиолч гэртээ бий юу? гэв. 

	Довчук, Лукашевичийн дууг танимхайран үүдээ онгойлгож өгөв. 

	— Зохиолч бий юу? гэж Лукашевич дахин лавлаж асуухад

	— Байгаа, байгаа хэмээн Довчук түүнийг Стахурын хамт гэртээ оруулав. 

	Тасалгааны үүд онгойж Ярослав Галан гарч ирлээ. 

	— Аа, та нар уу, залуучууд? За орцгоо, орцгоо хэмээн эелдгээр угтан авав. 

	Ирсэн хоёр, тасалгаанд орж, Лукашевич заасан сандал дээр сууж Стахур Галаны ар талд зогсов. 

	— Манай дээд сургууль дээр бас л тусгүй явдал гараад байна хэмээн Илларий шалавхан яриагаа эхлэв. 

	— Ямар явдал? гэж Галан асууж яриаг нь сонсохоор завдах үед Лукашевич Стахур луу харж нүдээ ирмэв. Стахур тэр дохиогоор жижиг сүхээ бүснээсээ агшин зуур суга татан авч зохиолчийн толгой руу хэд дахин цохив. 

	Галан ухаан алдаж сандал дээрээс шал руу унав. 

	Энэ үеэр гэрийн ажилчин эмэгтэй Галаны ажлын өрөөг цэвэрлэхээр орж иртэл Лукашевич түүн рүү ухасхийн дайрчээ. 

	Евстафия Довчук шүүхэд өгсөн мэдүүлэгтээ 

	 

	«Лукашевич, гартаа буу барин, огт дуугарч болохгүй гэж надад тушааж намайг цонхны тэндээс зуухны хажуу талд байсан диван руу шахан аваачсан. Ингэж байтал түүний хамсаатан нь гүйн орж ирсэн. Тэрээр ярьдаг утасны оосрыг тастаж тэр утсаар миний хөл гарыг хоёул хамжиж хүлээд диван дээрээс Галаны эхнэрийн өрөөсөн оймс олж миний ам руу чихсэн. Тэд бичгийн ширээний шүүгээг онгойлгон ямар нэг юм эрж байгаа бололтой хамаг зүйлийг онгичиж байв. 

	Гэтэл энэ үеэр үүдний хонх дуугарсан тул Лукашевич, миний уяа бөх эсэхийг дахин шалгаж өрөөнөөс зугтан гарцгаасан» 

	 

	гэжээ. 

	Довчук хүлээсээ арай гэж тайлж өрөөнөөс гартал цусандаа хутгалдсан Галан шалан дээр хэвтэж байв. 

	Тэрээр маш их айж, байшингийн шатан дээр гарч амьтан хүн дууджээ. 

	 

	Зохиолч-коммунист Ярослав Галаны амь насыг бүрэлгэн сүйтгэсэн цуст ажиллагааны байдал үндсэндээ иймэрхүү байсан. 

	Энэ гэмт хэргийн бүх нарийн учир явдлыг илчлэн тодруулахаас өмнө ялт хуйвалдаанд оролцогчдыг баривчлан авч шүүхэд шилжүүлсэн юм. Шүүхийн байгууллага асар их хэмжээний ажил явуулах болсон. Үүнд нэлээд цаг хугацаа шаардагдсан нь мэдээж хэрэг. 

	 

	* * *

	 

	Мөрдөн байцаах үйл ажиллагааны материалууд нь украины үндсэрхэх үзэлтнүүдийн гутамшигт дүр царай болон Ярослав Галаны эрэлхэг тэмцэлтэй мөргөлдөж байсан тэр мулгуу тэнэг, зэрлэг балмад ертөнцийн жинхэнэ нүүр царайг дүрслэн харуулж өгсөн. 

	Мужийн магадлах шүүх эмнэлгийн мэргэжилтэн профессор Василий Ципковскийн хамт хүн амины хэрэг гарсан жинхэнэ газарт ирж ажилласан прокурорын газрын ахмад мөрдөн байцаагч нөхөр Бугон бүр анхнаасаа эл хэрэг улс төрийн чанартай эрүүгийн гэмт хэрэг мөн гэдэгт өчүүхэн ч эргэлзээгүй юм. 

	Эмнэлгийн үзлэг болон шарилд үлдээсэн ул мөрийн тухай протокол, Евстафия Довчукийн анхны мэдүүлэг болсон гэмт хэргийн тухай зөвхөн ерөнхий төсөөлөл тогтоох боломжийг өгчээ. Энэ цуст яргаллын ээдрээт гогцоог эцэст нь хүртэл мөрдөх шаардлагатай байлаа. 

	Нийгмийг аюулаас хамгаалах байгууллага хамгийн түрүүнд Илларий Лукашевичийг баривчлан авлаа. Тэрээр Галаны амь насыг сүйтгэсний дараагаар Михаил Стахурын хамт хотын ойролцоох Гряды тосгон руу лам Левицкийнд очихоор явсан нь хожим мэдэгдсэн юм. Тэрээр хоргодох ичээгээ ийнхүү сонгож авсан нь тохиолдлын чанартай хэрэг огт биш байсан ажээ. Ламын эхнэр Галина Модестовна Левицкая бол Илларийгийн эцгийн дүү нь байжээ. 

	— Левицкийнхан бол миний ойрын хамаатан учир Стефко бид хоёрыг ямар ч байсан шууд бариад өгчихгүй байх гэж би бодсон юм гэж Илларий Лукашевич шүүхэд мэдүүлжээ. 

	Гэвч зөвхөн ураг төрлийн харилцаа энэ үйл явдалд нөлөөлсөн гэж үзэж болохгүй. Лукашевичийн өгсөн мэдүүлгээр бол Галина Левицкая үндсэрхэх үзэлтэн эмэгтэй байжээ. Тэрээр өөрийн бүх л итгэл найдвараа украины үндсэрхэх үзэлтнүүдийн нууц байгууллагын нэгэн адил шинэ дайн (Америк-Зөвлөлтийн хооронд) болоосой гэж хүсэж мөрөөдөж энэ дайнаар Украиныг «биеэ даасан» улс болгох үзлийг хэрэгжүүлэхийг хүсэж байв. 

	Тийм ч учраас Илларий авга эгчдээ Львовт хүн алчхаад, одоо тэдний гэрт нуугдахыг хүсэж байгаагаа хэлэхэд ламын авгай тэднээс өчүүхэн ч айгаагүй, огтхон ч далдираагүй, харин хоргодох байр найр тавин бэлтгэн өгчээ. 

	— Илларий, зохиолчийн амь насыг бусниулах ажилд оролцсон тухайгаа надад ярихад би түүнд нүглээ наманчлахаар сүмд очих хэрэгтэй гэж зөвлөснөөс өөр яагаа ч үгүй гэж Левицкая мэдүүлж байв. 

	Левицкий ламыг хашаан дотроос гэртээ орж ирэхэд эхнэр нь өөрийн зээ дүү, түүний хамсаатан нарын үйлдсэн гэмт хэрэг болон мөрдлөгөөс нуугдан тэднийд хоргодох хүсэлтэй байгаа тухайг түүнд мэдэгдсэн. 

	— Илларий Лукашевич болон түүний хамсаатныг гэртээ нуун орогнуулахад татгалзах зүйлгүй гэж миний нөхөр, лам Ярослав Левицкий хэлж байсан юм хэмээн ламын авгай шүүхэд мэдэгдэж байжээ. 

	Илларий аравдугаар сарын 25-нд Сороки Львовский тосгон руу эцэгтэйгээ уулзахаар явсан байна. Түүнийг Денис Лукашевичтэй уулзан ярилцаж байхад Михаил Стахур хажуухан талын ой дотор хүлээж байжээ. 

	Хоёр дээрэмчин үдшийн бүрэнхийгээр өөрсдийнхөө толгойлогч Щепанскийтэй уулзахаар урьдчилан болзсон газар луу явцгаажээ. 

	Тэдний уулзалт Гамалеевка гэдэг өртөөнөөс төдий л хол биш газарт төмөр замын нэгэн гүүрний ойролцоо болжээ. 

	— За яав? гэж Роман Щепанский нэлээд тайван маягаар асуухад Илларий ердийн нэгэн явдлын тухай ярьж байгаа мэт

	— Бүх зүйл амжилттай болсон. Одоо Галан байхгүй болсон шүү. Өчигдөр үдээс өмнө устгаад хаячихсан гэв. 

	— Хэн алсан бэ? гэж Щепанский албархуу асуухад

	— Энэ! гэж Стахурыг заагаад, — Яг л тохирсны дагуу. Араас нь сайн авсан даа, цус нь тааз руу годгодоод гэж Лукашевич хэлэв. 

	— За тэгээд, хаана хоноцгоов?

	— Гряды тосгонд Левицкий ламынд... гэж Стахур хариулав. 

	— Үүнийг бид нар зохиолчийн ширээн дотроос олж ирлээ хэмээн Лукашевич алчуурт боолттой нэг юм өгсөн нь, Галаны одон медалиуд байжээ. 

	— За, сайн байна. Энэ тухай удирдлагад илтгэнэ. Одоо та нарын тухай Мюнхен болон Америкт мэдэх болно доо. Дараа нэг тухтай сууж цаашид хэрхэн ажиллах талаар ярилцъя хэмээн алуурчдын гарыг чангаар атган Щепанский тэдэнтэй салах ёс гүйцэтгэжээ. 

	Илларий Лукашевич Гамалеевка тосгонд хонож маргааш нь Львовт дахин иржээ. Тэнд тэрээр ах Миронтойгоо гудамжинд дайралдахад, ах нь түүнээс сүүлийн өдрүүдэд хаана байсныг сонирхон асуужээ. 

	Галаныг алсан тухайг ах сониноос мэдсэн байх гэж бодоод «Намайг хаана байсныг та мэдэх л ёстой» гэж би түүнд хэлсэн юм гэж Илларий Лукашевич байцаалтын үеэр мэдүүлж байжээ. Гэсэн ч Илларий Лукашевич, Галаны амь насыг бусниулах гэмт хэрэгт оролцсон тухайгаа ахдаа тайлбарлан ярьжээ. 

	Мирон Лукашевич дүүгийнхээ энэ мэдээллийг зүй ёсны юм шиг хүлээн авч жаахан амарч уйтгараа гаргая гэжээ. Тэгээд тэр хоёр дээд сургуульд хамт суралцаж байсан Илларийн найз Юрий Божейкогийнд очиж тэнд шөнө орой болтол хөзөр тоглож, архи ууж наргиж байгаад дараа нь Ризьбярскаяд гэртээ эргэн иржээ. Илларий, Галаны амь насыг бусниулах хэрэгт холбогдсон тухайгаа авга эгч Мариягаа мэдэж байгаа байх гэж итгээд өөрийгөө анагаах ухааны дээд сургуулийн эмнэлэгт хэвтүүлэх арга зам хайж өгөөч гэж түүнээс хүсжээ. Мария Лукашевич зээ дүүгээ эмнэлэгт хэвтүүлж аргална гэж тохиролцжээ. 

	— Энэ ярианд миний ах Мирон, Александр нар оролцсон юм. Аравдугаар сарын хорин долооны өдрийн өглөө би ах нартайгаа уулзаж авга эгч Мариягийн ажил дээр нь очихоор Львовын анагаах ухааны дээд сургууль руу явцгаасан. Авга эгч намайг нэг эмч рүү явуулсан. Гэтэл тэрээр намайг үзчихээд, эв эрүүл байна, эмнэлэгт хэвтэх ямар ч шаардлага алга гэсэн юм. Ер нь эмнэлэгт хэвтэх асуудал огт ашиггүй байсан. Яагаад гэвэл гадаа сандал дээр түр сууж цаашид яахыгаа бодохоор эмнэлгийн байрнаас гарч цэцэрлэгт ортол намайг баривчлан авсан юм. Хэдэн цагийн дараа Мироныг ч бас баривчилсан гэж Илларий Лукашевич шүүхэд мэдүүлжээ. 

	Эцэг Денисовт түүний хүүхдүүд баривчлагдсан тухай мэдээ хүргэхээр Мария Лукашевичийн гэрийн ажилчин эмэгтэй Анна Майданек Сороки Львовские руу яаралтай явжээ. 

	— Хүүхдүүдийг минь баривчилсантай холбогдуулан намайг ч баривчилж болзошгүй гэж би бодоод өөрийн ангийн буу, гэр бүл, хүүхдүүдийнхээ янз бүрийн зургуудыг өөрийнхөө танил лам Михаил Дудед хадгалуулахаар өгсөн юм. Зөвлөлтийн эсрэг үндсэрхэх утга агуулга бүхий ном зохиолыг би өөрөө гэртээ устгасан гэж Денис хожим мэдэгдэж байсан. 

	 

	 

	Илларий Лукашевич болон түүнтэй хамтран зүтгэгчдийн хэргийг Прикарпатын цэргийн тойргийн шүүх 1951 оны нэгдүгээр сарын 3, 4-ний өдрүүдэд тасалсан юм. 

	Хурал дээр шүүх эмнэлгийн шинжлэн магадлах актыг уншин сонсголоо. Түүнд, Ярослав Галаныг толгой руу нь арван нэгэн удаа цохиход толгойн гавал яс нь бүхэлдээ бяцран эвдэрч их, бага тархины баруун талын тал бөмбөрцөг гэмтэн бэртэж, олон судас тасарсан учир тэрээр амь алджээ. Эдгээр бүх шархны зөвхөн нэг нь л үхүүлж чадах байсан. Галаныг суугаа буюу зогсоо байдалд 6 удаа, шалан дээр унасны нь дараа буюу үхчихсэний нь дараа 5 удаа сүхээр цохиж цавчсан байна гэж дурдсан байв. 

	Хэрэгтнүүд буруугаа бүрэн хүлээцгээсэн. Тухайлбал Илларий Лукашевич: 

	 

	«Би бол Ярослав Галаны амь насыг бусниулан сүйтгэсэн хүний нэг юм. Украины үндсэрхэг үзэлтнүүдийн байгууллагын удирдагчид надтай уулзахдаа Ярослав Галан хэвлэлээр дамжуулан греккатологийн сүмийн эсрэг, үндсэрхэг хөдөлгөөний эсрэг тэмцлийг явуулж байгаа бөгөөд Нюрнбергийн шүүх ажиллагаа дээр Степан Бандераг яаралтай баривчлах буюу цаазлан шийтгэхийг шаардаж байсан тул түүнийг түргэхэн тонилгох хэрэгтэй гэж ярьж байсан. Амь нас бусниулах ажлын бэлтгэлийг хэрэг дээрээ миний ах Мирон, Александр нар хийсэн юм. Тэд украины үндсэрхэх үзэлтнүүдийн байгууллагын энэ шийдвэрийг зөвшөөрөн дэмжсэн. Галаныг алах тухай даалгаврыг над дөчин есөн оны аравдугаар сарын дөрөвний өдөр үндсэрхэх үзэлтнүүдийн удирдлагын дунд нэлээд өндөр эрх тушаал эзэлдэг Евгей, Буй-Тур (Щепанский)-ын хамт өгсөн юм. 

	Миний эцэг ч бас үндсэрхэг үзэлтэн байсан. Дөчин долоон оны өвөл тэднийд Буй-Тур, Семко, Орест (Иван Гринчишин) нар нэг бус удаа ирж байсан. 

	Бид Украины үндсэрхэх үзэлтнүүдийн байгууллагын ажлын тухай аавынхаа дэргэд ярилцдаг байсан бөгөөд учир нь тэрээр бүх үйл амьдралаа бас л түүнд зориулсан хүн байсан юм. Галаныг алахаар явахдаа би гранат, гар буугаа биедээ авч явсан, хэрэв биднийг баривчлахаар араас мөрдөн хөөвөл гранатаа шидэж дэлбэлж тэднийг алаад өөрөө зугтан нуугдах гэж бодсон юм»

	 

	гэж шүүхэд мэдүүлж байжээ. 

	 

	— Бүр дөчин долоон оны зун Буй-Тур миний ах Мироноор дамжуулан Гаврилл Костельник, Семен Стефаник, Ярослав Галан, академик Михаил Возник нарын тухай мэдээ материал цуглуулах даалгаврыг над өгч байсан. Би тэдний оршин суудаг газрын хаяг, амьдралын байдал, өдрийн ажлын хуваарийн тухай мэдэх ёстой байсан. 

	Би бололцооныхоо хэрээр мэдээ материалыг цуглуулан бэлтгээд Илларийгаар дамжуулан 1948 оны наймдугаар сард нууц байгууллагад өгсөн юм 

	 

	гэж Александр Лукашевич мэдэгджээ. 

	Хэрэгтэн Мирон Лукашевич:

	 

	«Би өөрийнхөө үйл ажиллагааг явуулахдаа Украины үндсэрхэх үзэлтнүүдийн байгууллагын бүх нууц салбарын нэгэн адил ирээдүйн дайн, дэлхийн империализмын ялалтын үр дүнд «Самостийна Украины» (Биеэ даасан Украиныг) байгуулах боломжид найдаж байсан юм» 

	 

	хэмээн нотолж байжээ. 

	Мирон Лукашевич шүүгчийн асуултад хариулахдаа:

	— Бид ах дүү гурвуулаа Ярослав Галаны амь насыг бусниулахад оролцсон юм гэж илэн далангүй ярьж байжээ. 

	Чонын бэлтрэг шиг хүүхдүүдээ аллага хядлагын ажилд сургаж тэдний сэтгэл санааг шинэ дайн дэгдээх хүсэл мөрөөдөл, итгэл найдвараар дүүргэсэн тэр бүх хүмүүсийн хувьсгалын эсэргүү мөн чанарыг шүүхийн ажиллагаа бүрэн илчилж өгсөн юм. 

	Мөргөл хийдэг сүмийн лам Денис Лукашевич

	 

	«Би өөрөө үндсэрхэг үзэлтэй хүн болохоор бүх хүүхдүүдээ ийм үзлээр хүмүүжүүлсэн юм... Зөвлөлт засагт дайсагнан ханддаг тэдний үзэл нь миний үйл ажиллагаа тэдэнд тодорхой хэмжээгээр нөлөөлсний үр дүн мөн» 

	 

	гэж шүүхийн өмнө хэргээ хүлээж байжээ. 

	Зөвлөлт засаг тогтсоноос хойш баруун Украины амьдралд гарч байсан бүхий л шинэ зүйлийг үгүйсгэх түүний үзэл санаа чухам хаанаас урган гарч байгаа тухай Денис Лукашевич шүүхийн өмнө тодорхой ярьсан. 

	Тэрээр өөрөө лам гаралтай, эх нь ламын гэр бүлд төрсөн бөгөөд украины үндсэрхэх үзэлтэн байсан. 

	Денис Лукашевич 1923—1927 онуудад Львовт шашны академид суралцаж байсан. 1928 онд грек католик сүмийн хамба лам, украины үндсэрхэг үзэлтнүүдийн шашны эцэг гэж алдаршсан германы туршуул, гүн Андрей Шептицкийгээс ламын хэргэм цол хүртээд тэр үеэс эхлэн Баруун украины олон тосгонд «ном» унших болж зөвхөн шашны номнолыг түгээгээд зогссонгүй, хувьсгалын эсрэг үзэл санааг дэлгэрүүлж «Просвита» гэгч үндсэрхэг байгууллагын ажилд идэвхтэй оролцож явснаас гадна зөвлөлтийн эсрэг үзэлтнүүдээр удирдуулсан «Хөдөөгийн эзэн» хоршооллын нийгэмлэгийн ажиглах зөвлөл гэгчийн даргаар ажиллаж байжээ. 

	Денис Лукашевич, Петранка тосгоны Станиславщина гэдэг газар Украины үндсэрхэг үзэлтнүүдийн байгууллагын удирдагчдын нэг Степан Бандера ламтай танилцжээ. Тэрээр Степан Бандерийн эцэг Калушкийн шашны дээд сургуулийн захиргааны лам Андрей Бандертай хуучин танил байсан бөгөөд тэд сургуулийн деканы газар хэд хэдэн удаа уулзаж байснаас гадна 50-иад оны эхээр бие биеэ харилцан сайн ойлгож үзэл санаагаараа нэгдсэн. 

	Денис Лукашевичийн өөрийн нь хэлж байснаас үзэхэд тэрээр Баруун Украиныг ЗХУ-тай нэгдэх асуудалд шууд дайсагнан ханддаг байжээ. 

	— Би лам, Грек-католик шашинтан, Ватиканы бодлогыг тууштай баримтлагчийн хувьд Зөвлөлт засгийн үед амьдран ажиллах болно гэдэгтэй хэзээ ч эвлэрч чадахгүй байсан гэж тэрээр шүүх хурал дээр ярьж байжээ. 

	1939 оны намар улаан армийн ангиуд Баруун Украиныг чөлөөлөхөд Денис Лукашевич шууд нууц байдалд орсон. 

	 

	Дөчин нэгэн оны зун германчууд Баруун Украиныг эзлэн авахад би тун баяртай байсан юм. Би тэднийг Львов мужийн Паршна тосгонд, өөрийн дугандаа цэцэг барин угтаж авсан. 

	Булаан эзэлсний дараахан би Украины нэрт үндсэрхэг үзэлтэн «Украины галицийн армийн» цэргийн дарга асан Галибейгийн хамт украины орон нутгийн цагдаагийн газрыг байгуулахад идэвхтэй оролцсон юм. Энэ цагдаагийн газрын даргаар украины үндсэрхэг үзэлтнүүдийн байгууллагын гишүүн Степан Панькевич томилогдсон юм гэж Денис Лукашевич хэргээ хүлээсэн билээ. 

	 

	Денис Лукашевич 1943 онд Сороки Львовские тосгонд лам байхдаа украины үндсэрхэг үзэлтнүүдийн байгууллагын үзэл санааны төлөө амь үрэгдэгсдэд зориулан буян үйлдэх ажлыг зохион байгуулагчдын нэг байжээ. Тэрээр үндсэрхэг үзэлтнүүдийн булшийг сүмийн бүх ёс горимын дагуу тахидаг байжээ. 

	Зөвлөлтийн улаан армийн ангиуд, Бродын дэргэд үндсэрхэг үзэлтнүүдээс элсүүлэн зохион байгуулсан СС-ийн «Галичина» дивизийг бут цохин Львовт ойртон ирэхэд Лукашевич гэр бүлийнхээ хамт Мажарын хил рүү, тухайлбал, Побук тосгонд байсан хамаатан лам, Ярослав Галаны амь насыг бусниулагсдыг орогнуулж байсан өнөөх Ярослав Левицкийнд очихоор зугтжээ. Тэрээр адмирал Хорти гэгч хуурамч нэр хэрэглэж католик шашинт Мажар улс руу нэвтрэн орохыг эрмэлзэж байжээ. 

	Гэвч төдий л удалгүй Зөвлөлтийн армийн ангиуд тэнд нь тулж ирсэн учир Мажарын фашист этгээдүүдийнд хоргодох гэсэн түүний санаархал бүтэлгүй болсон. Иймд тэндээсээ буцаж ирж өнөөх үзэн яддаг шинэ нөхцөлдөө зохицон амьдрахаас өөр замгүй болжээ. 

	Денис Лукашевичийн эхнэрийн ах, дээр үеийн үндсэрхэг үзэлтэн Северин Григорцив Баруун Европ руу зугтаж амжжээ. Тэр этгээдэд германы түрэмгийллийн анхны өдрүүдэд «Большевикуудын эсрэг улс түмний эвсэл» гэгч байгууллагын нууц удирдагч Ярослав Стецьков-Карбович, Бандерийн засгийн газрын бүрэлдэхүүнд орохыг зөвлөж байжээ. 

	Денисын төрсөн ах лам Иосиф Модестович Лукашевич бас баруун Европ руу оргож гарчээ. 

	Денис Лукашевич гэртээ украины үндсэрхэх үзэлтнүүдийн нууц байгууллагын удирдагчдыг байнга уулзуулж байсан гэдгийг баталж, улмаар украины үндсэрхэг үзэлтнүүдэд боломжийн хэрээр эд материалын тусламж үзүүлж байсныгаа шүүхийн хурал дээр хүлээн зөвшөөрсөн байна. 

	— Дөчин таван оноос эхлэн баривчлагдталаа сүмийн ахлах лам Дмитрий Пясецкийн хамт Украины үндсэрхэг үзэлтнүүдийн байгууллагын нууц ажиллагааны хэрэгцээнд зориулан сүмийн хөрөнгөнөөс хорин мянган рубль өгч байсан. Пясецкий түүнийг нууц ажиллагаанд оролцогч Иван Гринчишинд гардуулан өгсөн юм. Цаашид үндсэрхэг үзэлтнүүдийн байгууллагуудын нууц ажиллагаанд дэмжлэг болгон өгөх хэрэгцээт мөнгө хөрөнгөтэй байхын тулд би сүмийн мөнгөн хөрөнгийн хагасыг нь үлдээн авч байх заалтыг Пясецкийд өгсөн ба бид ийнхүү ажиллаж байсан гэсэн Лукашевичийн эл мэдүүлэг грек-католик сүм болон түүний шууд нөлөөгөөр хүмүүжигдсэн үндсэрхэг үзэлтнүүдийн байгууллагын хоорондын нягт холбоо хэлхээг дахин нотолсон юм. 

	Чөлөөлөгдсөн Украины дуу хоолой, дайчин индэр болж байсан коммунист Ярослав Галаны амь насыг бусниулан сүйтгэгч алуурчдыг өсгөн хүмүүжүүлж, цуст гэмт хэрэгт удирдан чиглүүлж байсан тэр орчин ийм байжээ. 

	1949 оны аравдугаар сарын 8-нд зохиолчийн амь насыг бусниулахаар завдаж байсан, мөнөөхөн ах дүү Лукашевич нарын хамт хэрэгтний суудалд сууж буй өнөөх Ромко (Тома Чмиль) гэгчийн тухай хэрэв бид энд дурдалгүй өнгөрвөл алуурчдыг яллан шийтгэсэн шүүх ажиллагааны тухай энэ яриа бүрэн гүйцэд болж чадахгүй нь мэдээж хэрэг. 

	1950 оны наймдугаар сарын 7-нд баригдсан энэ дээрэмчин Зөвлөлт шинэ үзэл санаатай хүмүүсийг хэрцгийлэн зодож, зөвлөлтийн байгууллагуудын албан хаагчид руу дайрч довтолж, комсомолын гишүүн Иван Вилькийн амь насыг бусниулсан зэрэг маш олон удаагийн гэмт хэрэг үйлдэж байжээ гэдгийг шүүх илчилж өгсөн юм. 

	 

	Прикарпатын цэргийн тойргийн цэргийн шүүх Илларий, Александр, Мирон Лукашевич нар болон Том Чмильд буудан алах ял оногдуулсан юм. Хэрэгтнүүдийн өршөөл гуйсан хүсэлтийг хүчингүй болгож 1951 оны гуравдугаар сарын 15-нд ялын тогтоолыг ёсоор болгосон билээ. 

	Харин Михаил Стахур баригдалгүй үлдсэн боловч хууль ёсны хатуу шийтгэлээс мултарч чадаагүй юм. 

	Тэр гэмт этгээдийг мөрдөн байцаах болон яллан шийтгэх үйл ажиллагааны үеэр Ярослав Галаны амь насыг бусниулсан явдалтай холбогдсон шинэ баримтууд тодорсны зэрэгцээгээр Стахурын үйлдсэн бусад хэд хэдэн гэмт хэрэг илчлэгдэв. 

	 

	— Буй-Тур надтай уулзахдаа надаас нууц байгууллагынхантай хэдийд холбоо тогтоосон, түүнээс өмнө үндсэрхэг үзэл бүхий ямар үйл ажиллагааг явуулж байсан тухай маш нарийн тодорхой асууж байлаа. Би түүнд сургуулийн захирал Ковалёв, түүний гэргий болон мал тууж явсан хоёр хүн, хэсгийн цагдаа Едемский нарын амийг бусниулсан тухайгаа ярьсан. Буй-Тур намайг туршлагатай алуурчин байна гэдгийг мэдээд зөвлөлтийн зохиолч Ярослав Галаны амь насыг бүрэлгэж чадвал Украины үндсэрхэг үзэлтнүүдийн байгууллагад гишүүнээр элсүүлж авахыг зөвшөөрнө гэсэн» 

	 

	гэж тэрээр мэдүүлж байжээ. 

	Михаил Стахур Галаны амь насыг хэрхэн бусниулсан тухай шүүхэд ярихдаа: 

	 

	«Зохиолчийн анхаарлыг өөртөө татахын тулд Илларий Лукашевич сургуулийнхаа тухай түүнтэй чадах ядахаараа ярьж байсан. Галаныг түр зуур бодол болон сууж байхад Лукашевич надад нүдээрээ дохио өгсөн. Би энэ дохиогоор агшин зуур сүхээ сугалан авч зохиолчийн толгой руу нь цохисон. 

	Эхний цохилтын дараа тэрээр гараа дээш нь өргөх гээд чадалгүй ёолох шиг болсон. Энэ үеэр Лукашевич Довчукын байсан нөгөө өрөө рүү гүйж орсон. Би Галаны толгой руу дахин хэд хэдэн удаа цохисон. Дараа нь би, зөөлөвчтэй сандлыг хөлөөрөө түлхэхэд Галан шалан дээр унасан. Тэр үхчихсэн байсан боловч би түүнийг дахин хэд хэд цохисон юм. Би сүхээ хаяж цус болсон цуваа аваад Довчукыг боож хүлэхэд нь туслалцахаар Лукашевич руу гүйн очиход Лукашевич түүний өөдөөс буу барьчихсан зогсож байсан билээ»

	 

	гэжээ. 

	Шүүх ажиллагаа дээр хүрэлцэн ирсэн буюу тэр болсон явдлын тухай сонин хэвлэлээс уншсан бүх хүмүүс л «ийм муухай амьтныг хэн хүмүүжүүлдэг байна?» гэдэг ганцхан асуулт тавьж болохоор байлаа. 

	Энэ алуурчны цаана украины үндсэрхэх үзэлтнүүдийн гар хөл бологч дээрэмчдийн толгойлогчид хар алуурчид нуугдсаар байжээ. 

	Стахур өөрийн эцэг Голинко ламын тухай өгүүлэхдээ:

	 

	«Миний эцэг Голинко украины үндсэрхэх үзэлтнүүдийн байгууллагатай нягт холбоотой байсан. Надтай хамт мал тууж явсан хүмүүсийн амь насыг бусниулсан «Тигр» гэгч нууц нэртэй Антон Дыба, «Нечай» гэгч нууц нэртэй Василий Ковалишин нар дөчин найман онд Христосын төрсөн өдөр Иван Куземскийнд нуугдаж байсан тухайгаа над ярьсан. Эцэг Голинко ч тэнд мөргөл үйлдэхээр бас очсон юм гэнэ билээ. Түүнийг мөргөлөө дууссаны дараа Тигр, Нечай нар гарч ирээд өөрсдийнхөө нүглийг цагаатгуулахаар ном уншиж өгөхийг хүсэхэд миний эцэг зөвшөөрч ном уншиж өгснөөр үл барам тэдэнтэй үндсэрхэх үзлийн тухай нэлээд удаан ярилцсан гэдэг. Тигр, Нечай нар надад цааш нь ярихдаа Голинко лам бидэнтэй салах ёс гүйцэтгэхдээ Зөвлөлт засгийн эсрэг тэмцэлд их амжилт олохыг хүсэж байсан гэсэн юм» 

	 

	гэв. 

	Мал тууж явсан хүмүүсийг яалаа гэж алсан юм бэ? Тэд, дээрэмчдийн архидаж наргиж байсан тэр байшинд дулаацахаар орж ирцгээсэн. Гэтэл тэнд зөвлөлтийн эсрэг дуу дуулцгааж байсныг сонсоод «гай газар дороос...» гэгчээр яршиг бушуухан эндээс холдоцгооё гэж санасан юм уу, цөм сэмхэн гарч явцгаасан юм. 

	— Цаадуул чинь одоо биднийг илчлэн баривчлуулна. Бушуухан хойноос нь гүйцэж очоод, устгачхаад ир гэж нэгэн дээрэмчин Стахурт тушаажээ. 

	Стахур мал тууварлагчдыг сүхээр цавчаад зогссонгүй нэг хүний гарыг нь тас цавчжээ. 

	Ийм учраас тэр үед Украины прокуророор ажиллаж байсан, улсын яллагч Роман Руденко өөрийн яллан шийтгэх үгэндээ цуст алуурчинд алах ял оногдуулахыг шаардахад төмөр замчдын соёлын ордны танхимд цугларсан олон түмэн түүний саналыг бүрэн дэмжсэн билээ. 

	1953 оны зургаадугаар сарын 22-нд Нийгмийг аюулаас хамгаалах байгууллагууд үндсэрхэг үзэлтнүүдийн тэр хавийн удирдагч, Ярослав Галаны амь насыг бусниулсан гэмт хэргийг зохион байгуулагч Роман Щепанскийг (Буй-Тур) баривчлан авчээ. 

	Грек-католик сүмийн ламын хүү, Польшийн Новотаргский мужийн Шляхтова тосгоноос гаралтай энэ хүн Баруун Украинд ирээд 1939 онд Львов дахь украины үндсэрхэх үзэлтнүүдийн залуучуудын нууц байгууллагад элсэж оржээ. Щепанский, 1941 оны наймдугаар сард Гитлерийн түрэмгийлэгчид Украиныг эзлэн авахад украины үндсэрхэг үзэлтэн Белокурын хамт Звертов тосгонд алуурчдын тусгай хэсгийг байгуулж тэр хэсгийнхэн зөвлөлтийн идэвхтэн, Польш үндэстнүүдийг буудан алах хэрэгт маш идэвхтэй оролцож байжээ. 

	1944 оны гуравдугаар сарын 11-нд Щепанский өөрийн гар хөл бологчдын хамт Великий Дорошив тосгонд Зөвлөлт засгийг их талархдаг гэж нэрд гарсан В. Воровик, Н. Тимуш, М. Банах зэрэг хүмүүсийн амь насыг бусниулсан байна. Тэрээр 1944 оны тавдугаар сард дээрэмчдийнхээ бүлгийг Велико-Мостовский районы Станислововка тосгонд дагуулан ирж тэр тосгонд амьдарч байсан польш үндэстнүүдийг хүйс тэмтрэн алжээ. Тэндээсээ Куликовский районы шинэ тосгон руу явж, бас л буун дуу тачигнуулан В. Вовкун, И. Сенишин, А. Грабова, И. Петух нарын амь насыг бусниулж тариачдын орон гэрийг шатааж байжээ. 

	1944 оны наймдугаар сард Зөвлөлтийн армийг Украинд орж ирэхэд Щепанский нууц байдалд бүрмөсөн шилжсэн. Нийгмийг аюулаас хамгаалах байгууллагууд украины үндсэрхэх үзэлтнүүдийн байгууллагын районы удирдагч Кондюхыг баривчлан авч устгасны дараа Шепанский Ново-Ярычевский районы удирдлагыг гартаа авч энэ албан тушаалд 1950 оны хавар хүртэл ажиллаж байжээ. 

	Түүний тухай «Алдар цуу» Мюнхен болон тэнд нуугдан орогнож байгаа Степан Бандерад хэд хэдэн удаа хүрч байжээ. Степан Бандерагийн орон нутаг дахь төлөөлөгч Роман Шукович өөрийн «эрхэмсэг» удирдлагадаа Щепанскийг «дээрэмчний ахлагч» цолоор шагнах тухай саналаа илтгэхэд Бандер дуртайяа хүлээн зөвшөөрч тэр хүсэлтийг нь хэрэгжүүлсэн байна. 

	Тэр үеэс эхлэн Щепанский Украины үндсэрхэх үзэлтнүүдийн байгууллагын районы «провиднык» гэгч болж өөрийнхөө захирамжид байгаа дээрэмчдээр дамжуулан Ерюховичский, Куликовский Ново-Ярычевский, Ново-Милятинский, Нестеровский, Велико-Мостовский, Магеровский район болон Львовская мужийн зарим нутгуудад Зөвлөлтийн эсрэг үйл ажиллагаа идэвхтэй өрнүүлж байв. 

	Олон тооны баримт баталгаатай учир Роман Щепанский сүүлчийнхээ хэлсэн үгэнд доорх зүйлийг арга буюу хүлээн зөвшөөрчээ. 

	 

	«Миний үйлдсэн бүх гэмт хэргүүд шүүхийн өмнө нэгэнт илчлэгдлээ. Надад өөрийгөө зөвтгөж ярих зүйл юу ч алга. Гэхдээ чухам юу намайг ийм амьдралд хүргэсэн бэ? гэдэг тухай би ярихыг хүсэж байна. Би бол ламын гэр бүлээс гаралтай гэдэг нь шүүхэд тодорхой билээ. Би бага наснаасаа эхлэн Ватиканы нөлөөн дор хүмүүжсэн хүн. Украины үндсэрхэг үзэлтнүүдийн байгууллага бол өчүүхэн ч дэвшилт шинж чанарыг өөртөө шингээгээгүй ийм байгууллага юм. Улайран зүтгэх, хэт итгэх явдлыг сургаалаа болгосон энэ фанатизмын (улайран итгэх явдал) шууд нөлөөн дор би украины ард түмний эсрэг, Зөвлөлт засаг, эх орныхоо эсрэг ялт гэмт хэргүүдийг үйлдсэн. Украины авьяаслаг зохиолч Ярослав Галаны амь насыг бусниулан сүйтгэх гэдэг нь юу гэсэн үг вэ? гэдгийг би ойлгож байсан. Гэхдээ энэ гэмт хэргийг би өөрийн удирдагчдынхаа тушаалыг биелүүлж гүйцэтгэсэн юм». 

	 

	Украины ард түмний үнэнч хүү Ярослав Галаны амь насыг бусниулсан алуурчдын гэмт хэргийг яллан шийтгэсэн шүүхийн хуралдааны ажиллагаа дууссанаас хойш нэлээд хугацаа өнгөрсөн боловч тэрхүү аллага хядлагын ажлыг зоригжуулан зохион байгуулагчид хилийн чанадад нуугдан бугшиж байгаа учир уг хэргийг мөрдөн шүүх ажиллагаа хараахан дуусаагүй. Бүх дэлхийгээр хэсүүчлэн тэнэж одоо Мюнхен, Виннипега, Нью-Йорк, Детройт, Лондон, Мадридад бүгж байгаа бандерийн дээрэмчдийн үлдэгдлүүд, Ярослав Галаны нэрийг санахдаа улам үзэн ядаж өшөө хонзон өвөрлөсөн хэвээр байгаа юм. Тэдгээр дээрэмчдийн нэг болох Петро Терешук гэгч этгээд Галаны тухай ном бичиж түүнийгээ АНУ-ын тагнуулын төв газрын зардлаар «Нэгэн урвагчийн түүх» хэмээн сүржин нэрийн дор 1962 онд Канадад хэвлэн гаргасан байна. 

	Үндсэрхэг үзэлтнүүдийн үлдэгдлүүд Галаныг чухам яагаад урвагч гэж нэрлэх болов оо? гэвэл Галан бол төрөлх хайрт Украины ард түмнээ энх тайван эрх чөлөөг хүсэж байгаа бүх улс түмэн, юуны өмнө аугаа их оросын ард түмэнтэй эв найрамдалтай байлгахыг хүссэн эх оронч, интернационалч хүн байсан юм. 

	Москва хотын 800 жилийн ойд зориулан бичсэн Ярослав Галаны найрууллыг дайснууд хэзээ ч өршөөж чадаагүй юм. Тэр найруулал:

	 

	«Москва хот 800 жилийн ойгоо ёслон тэмдэглэж байна. Энэ бол хүн бүхэнд хайрлагдаж байдаг цорын ганц хот юм. Гучин жилийн өмнө хүн төрөлхтөн хоёр ертөнцөд хуваагдлаа. Энэ бол Москваг хайрладаг, Москваг үзэн яддаг хоёр ертөнц юм. Төвийг сахигчид байхгүй. Энэ шугам тив бүхэнд хүрч, хүн бүрийн сэтгэл санааг хөдөлгөж байнам. 

	Үүнээс өөр байх ёсгүй. Москваг хайрлах гэдэг бол хүн төрөлхтнийг хайрлаж, түүнд, түүний маргаашид итгэж, тэр өдрийн төлөө ажиллаж тэмцэх хэрэгтэй бол тулалдаанд амь насаа өгөхийг хэлж байгаа юм. Харин Москваг үзэн ядах гэдэг бол хүн төрөлхтний дайсан, түүний сайн сайхан хүсэл эрмэлзэл, тэмүүллийн дайсан, ирээдүйн үеийн дайсан болохыг хэлж байгаа юм» 

	 

	гэсэн яруу хурц үгээр эхэлдэг юм. 

	Авьяаслаг зохиолч Галан өөрийнхөө улс төрийн үзэл онолоо болгосон энэ найрууллынхаа төгсгөлд «Украины эрх чөлөө тусгаар тогтнолын соргог манаанд манай аугаа их социалист эх орон ЗХУ-ын сүр сүлд, нийслэл нь болсон хүчирхэг зөвлөлт Москва зогсож байна. Үүнд бидний хайр сэтгэлийн эх булаг байдаг юм» гэж бичжээ. 

	ЗХУ-ын Төрийн шагналт зохиолч Ярослав Галаны эл үг нь Зөвлөлт хүмүүсийн цогцлон байгуулж байгаа саруул сайхан амьдралын сүлд дуулал болж, тэрхүү амьдралын хөгжлийг манай гариг дээр ялан түгж буй коммунизмыг үзэн ядагч дайсны ямар ч оролдлого, ямар ч хар хүч саатуулж чадахаа байлаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

